
Strowe zuby                          

Do zymskich prózdnin wopyta nas zaso knjeni Hildebrandtowa wot strowotniskeho 

zarjada. Wona přewjedźe w jednotliwych rjadownjach zubnoprofylaktiske 

zwučowanja. Tema w 1. lětniku bě prawa technika rjedźenja zubow po KAI-metodźe. 

W 2. lětniku rěčeše wona wo prawym hladanju zubow. Cokor w zežiwidłach zaběraše  

3. lětnik. Šulerjam 4. lětnika so rjedźenje zubow ze zubnej židu spřistupni. Za to je so 

plastilina do twarskich klockow zlěpiła. Ze zubnej židu a z wotpowědnej techniku so 

pilnje zwučowaše.  

 

 

Ptači kwas 2024 

Pjatk, 26. januara podachu so šulerjo ze swojimi wučerkami  

w třoch busach do Chrósćic. Tam prezentowaše Serbski  

ludowy ansambl z Budyšina rjany ptačokwasny program pod  

motom: Kiž je z wětrom přišoł. Wulka chwalba a dźak na  

wuměłcow z Budyšina. 
 

 

 

 

 

 



                                       Dypkowna produkcija 

Dypkownje k ptačemu kwasej běchu ptače chěžki  

natwarjene. W cyłodnjowskim poskitku “Drjewo” su šulerjo 

wjacore tydźenje pilnje rězali, hładkowali, klepali a lěpili. 

Dóstachu předłohu, po kotrejž nastachu rjane eksemplary. 

Na wobrazu wjeseli so přez swoju prócu a wutrajnosć  

Josefine Metašec ze 4. lětnika našeje šule. Zawěsće su ju 

ptački na jich kwasnym dnju ze słódnym pječwom překwapili. 

 

 

 

 

 

 

  

Hudźbnicy w uniformje 

Wosebity koncert dožiwichu 

šulerjo 4. lětnikow. Sakski 

policajski orchester je na 

koncert do Kamjenca 

přeprosył. Poskići ze swojimi 

36 hudźbnikami rjany, 

zajimawy a wosebje powučacy 

program. Na spočatku 

mějachu šulerjo zaćišć, zo 

njeje so za koncert derje 

zwučowało. Njeklinčeše 

docyła derje. Spěšnje pak so 

wukopa, zo bě to wotpohlad. 

Šulerjam so z tym 

sposrědkowa, zo hudźba jenož derje klinči, hdyž kóždy jednotliwy instrument po 

notach hudźi a tak k porjadnemu cyłkej přinošuje. Zajimawy bě tež přehlad pochada 

instrumentow. Tute běchu ze wšeho swěta zastupjene. Wšitke instrumenty so do 

orchestroweho cyłka zapřijachu. Za wšědny šulski dźeń je wažne, zo so dźěći ze 

wšeho swěta do šulskeho žiwjenja integruja – runje tak kaž w orchestrje. 
 

Terminy 

  12.02. – 23.02.24  zymske prózdniny 

  11.03.24  předstajenje dujerskich instrumentow z drjewa za 3. a 4. 

lětnik 

  14.03.24 Sportowe wubědźowanje “Bul přez sak” za 3. lětnik w  

Ralbicach 

  20./21.03.24 wukubłanje w kolesowanju za 4/1 w Kamjencu 

  22./25.03.24 wukubłanje w kolesowanju za 4/2 w Kamjencu 

  25.03.24 zubnolěkarske přepytowanje  

  27.03.24 přepodaće knihow 4. lětnikam składnostnje “Swětoweho  

dnja knihow” 



 

Póstniski čas w šuli 

“Spóznaješ mje?”          “Hódaj, štó ja sym!”      “Kotru formu woči maja poprawom kóčki?” 

 

 

 

 

 

 
 

To běchu prašenja, kotrež běchu zašłe dny słyšeć w mnohich rumnosćach našeje 

zakładneje šule. Tam so we wučbnych hodźinach pilnje pasleše přihotujo so na 

předstejacy póstniski čas. Tak na př. dźěłachu šulerjo 2/1 w ručnym dźěle na swojich 

karnewalskich maskach. Tež za pychu šulskeho domu  zhotowichu pisane girlandy, zo 

by za póstničku wozdebjeny był. 

 

 

 

 

 

 

 

Posledni šulski dźeń do zymskich prózdnin sydachu pak najprjedy połlětne znamki. 

Potom pak podachu so wšitcy na zhromadnu diskoteku z hrami do sportoweje hale. 

Wubědźowachu so wšelakore rjadownje. Tak prawje wucychnowani zakónčichu wšitcy 

šulske połlěto a podachu so do zasłuženeje zymskeje přestawki.  

Na strowe zasowidźenje! 

Přejemy wšitkim dźěćom a staršim wočerstwjace prózdniny! 


